
Texte
Transcription diplomatique
O ſot deſir trop vainement perdu,
O lourd diſcours d'vne vague pensée,
O eſperance en rien recompensée,
O tems volage à credit despendu,

O ame, ô ſens pour neant eſperdu,
O foy par moy trop follement iurée,
O liberté ſans profit coniurée,
O fraiſle bien longuement attendu,

O cieux cruels, ô großiere nature,
O fier deſtin, ô peruerſe influence,
O playe estrange, ô estrange pointure,

O peu d'esprit, ô peu de cognoiſſance,
Si ce bien lá pour qui ce mal i'endure
S'eſuanouit deſlors de ſa naiſſance.

Les mots clés
pièce lyrique, Sonnet

